
1 Siulequt 

Ineqarneq pillugu Maalaaruteqartarfiup ukiumoortumik nalunaarut Inissianik attartortitsisarneq 
pillugu Inatsisartut peqqussutaat nr. 2, 12. maaji 2005-imeersumi, kingusinnerusukkut 
allannguuteqartumi, maannamiillu attartortitsisarneq pillugu peqqussummik taaneqartartussami 
§ 83, imm. 4 naapertorlugu saqqummiuppaa.  

Nalunaarutip ukioq naallugu nalunaarsuut najoqqutarivaa, imaraalu, Ineqarneq pillugu 
Maalaaruteqartarfiup suliaanik naatsumik nassuiaat, maalaarutit suliallu 
naammassineqarsimasut pillugit kisitsisitigut paasissutissat.

Nalunaarut Ineqarneq pillugu Maalaaruteqartarfiup nittartagaani nassaassaavoq: www.aua.gl/
bolig/. 

Ineqarneq pillugu Maalaaruteqartarfiup allatseqarfia isumaqatigiinnikkut, ukiumoortumik 
nalunaarutip assinganik tunniussisinnaavoq imaluunniit pappilianngorlugu nassiussilluni.

Ineqarneq pillugu Maalaaruteqartarfiup allatseqarfia ugguuna attavigineqarsinnaavoq: 

- Najugaqarfik: Imaneq 29, 1, postboks 689, 3900 Nuuk
- Maili: Maalaarut@nanoq.gl
- Oqarasuaat: 32 80 33

Juuli 2026 

Christina Johnsen  
Ineqarneq pillugu Maalaaruteqartarfimmi siulittaasoq 

http://www.aua.gl/bolig/

2 lneqarneq pillugu Maalaaruteqarfik pillugu paasissutissat nalinginnaasut

Attartortitsisarneq pillugu peqqussummi § 82, imm. 1 tunngavigalugu Ineqarneq pillugu 
Maalaaruteqartarfik pilersinneqarnikuuvoq. 

Ineqarneq pillugu Maalaaruteqartarfik nunatsinni allaffissornikkut maalaaruteqartarfittut 
inissianut attartortittakkanut tunngassuteqartunut qullersaavoq.

Allaffissornikkut eqqartuussiveqarnerup suleriaasaanut assingusuuvoq, suliassat ataasiakkaat 
qanoq ingerlanneqassanersut aalajangiiffigineqassanersullu pisortaniit imaluunniit allaniit 
iliuusissatsigut oqaaseqaateqarnissakkulluunniit attuumassuteqaranilu aqunneqanngitsoq.

Maalaaruteqartarfik attartukkani attartortup attartortitsisullu akornanni 
aaqqiagiinngissutigineqartut pillugit aalajangiisarpoq.

Aalajangiinerit peqataasunut tamanut atuuttussaatinneqartarput allanngortinneqarsinnaanatik 
inaarutaasumillu aalajangiinerusarlutik. Maalaaruteqartarfiup aalajangiinera manna 
inaarutaavoq allaffissornikkullu oqartussaasumut allamut maalaarutigineqarsinnaanani. 
Tamanna isumaqarpoq, peqataasoq Ineqarneq pillugu Maalaaruteqartarfiup aalajangiineranut 
naammagittaalliornissamik kissaateqaruni, maleruagassat nalinginnaasut naapertorlugit suliaq 
eqqartuussiveqarfinnut ingerlateqqissinnaagaa.

Ineqarneq pillugu Maalaaruteqartarfiup siunertaa unaavoq, aalajangiussai ersarissumik 
pingaarutilimmillu sunniuteqartinneqassasut siunnersuinikkut- aammalu suleriaaseq 
tunngavigalugu innuttaasunut, inissiaatileqatigiiffinnut allanullu taamatut sammisalinnut 
soqutiginnittunut. 

Tamannalu tunngavigalugu, sumiluunniit illoqarfinni inissiat inissisimagaluarpata Ineqarneq 
pillugu Maalaaruteqartarfik tunngavilersorluakkanik eqqortunillu aalajangiisoqartarneranik 
qulakkeerinneqataavoq.

Maalaaruteqartarfiup atuutsinneqarnera erseqqinnerusumik naleqqussarneqarnikuuvoq 
attartortitsisarneq pillugu peqqussummi §§ 82-86 aamma Ineqarneq pillugu 
maalaaruteqartarfiup sulinera pillugu Namminersorlutik Oqartussat nalunaarutaat nr. 6, 31. 
Januaari 2025-meersumi. 

3 Ineqarneq pillugu Maalaaruteqartarfiup piginnaasai

Ineqarneq pillugu Maalaaruteqartarfiup piginnaasai attartortitsisarneq pillugu peqqussummi §§ 
84, imm. 1, nr. 1-7 aamma 84 a, imm. 1, nr. 1-6-mi takuneqarsinnaapput.

Ineqarneq pillugu Maalaaruteqartarfiup maalaarut suliarisinnaavaa, sammisanut makkununnga
attuumassuteqarpat: 

1) Ineqarnermut akiliutinik qaffaanissamik siumoortumik ilisimatitsisarnermi piumasarisat
2) Aserfallatsaaliuineq iluarsaassinerlu
3) Inissiap iserterfigineqarnerani qanoq issusia
4) Attartukkami ikkussugassanut pitsanngorsagassanullu tunngasut (aalajangiisinnaatitaaneq).
5) Attartortup attartukkaminik atuinera (ineqarfiup maleruaqqusaanik unioqqutitsinerit).
6) Attartuisinnaatitaanerup allamut tunniunnera (inigisanik paarlaanneq, attartukkamik
attartuisitsineq attartornerullu nanginneqarnera).
7) Inigisap qimannerani isikkuanut tunngasut (nalinginnaasumik iluarsartuineq)

Ineqarneq pillugu Maalaaruteqartarfimmut maalaaruteqarnissaq 150 kr.-imik 
akeqartinneqarpoq. Maalaaruteqartoq akiliuteqassaaq, suliap ingerlateqqinneqarnissaa 
suliarineqalerpat. Maalaaruteqartoq tamakkiisumik ilaannakortumilluunniit maalaarummini 
ilalerneqartillugu, akiliut maalaaruteqartumut utertinneqartarpoq. 

Maalaaruteqartup akiliutissaq akilersimanngippagu, Ineqarneq pillugu Maalaaruteqartarfiup 
maalaarutit suliarissallugu itigartissavaa.

Aammattaaq Ineqarneq pillugu Maalaaruteqartarfiup sullissinissaminut pisinnaatitaqarfianut 
ilaanngitsut maalaarutit suliarinissaanut itigartitsissutigisarpai. Soorlu najugaqarfimmi 
nipiliornerit imaluunniit ineqarnermut akiligassap annertussusaa pillugit maalaarutit. 

Naggasiullugu maalaarutit suliarinerani uppernarsaanermik saqqummiisoqartariaqarmat 
aalajangiisartunit suliarineqarsinnaanngilaq, taamaattumik Ineqarneq pillugu 
Maalaaruteqartarfiup maalaarutit suliarissallugu itigartissutigissavaat. Aamma maalaaruteqartoq 
tamakkiisumik ilaannakortumilluunniit maalaarumminik ilalerneqarsinnaanngitsoq 
qularnanngippat, Ineqarneq pillugu Maalaaruteqartarfiup maalaarut itigartissinnaavaa. 
Assersuutigalugu maalaaruteqartoq inissiap attartorneranut atatillugu piumasaqaatinik 
ilalerfigineqarsinnaanngitsunik saqqummiussippat.



6

4 Ineqarneq pillugu Maalaaruteqartarfiup ilaasortai 

Ineqarneq pillugu Maalaaruteqartarfik ataatsimik siulittaasoqarpoq, pingasunillu ilaasortaqarluni.  

- Siulittaasoq sinniisualu Naalaakkersuisunit toqqarneqartarput. Siulittaasoq sinniisualu 
inatsisilerituutut kandidatitut angusinikuussapput, ineqarnermullu tunngassutilinnik 
immikkut ilisimasaqartuussallutik.

- Maalaaruteqartarfimmi ilaasortaq ataaseq taassumallu sinniisussaa Inissiaatileqatigiiffik 
A/S INI-miit innersuunneqarnermiit Naalakkersuisuniit toqqarneqartarput.

- Maalaaruteqartarfimmi ilaasortaq ataaseq taassumallu sinniisussaa kommunit 
peqatigiillutik innersuussaaniit Naalakkersuisuniit toqqarneqartarput.

- Maalaaruteqartarfimmi ilaasortaq ataaseq taassumallu sinniisussaa nuna tamakkerlugu 
ineqartut kattuffianiit IPK-miit imaluunniit SIK-miit, IMAK-imiit aamma PPK-miit 
innersuunneraniit Naalakkersuisuniit toqqarneqartarput.

Aalajangiisartunut ilaasortat sinniisuilu inissiaateqarnernut tunngassuteqartunut 
ilisimasaqartuussapput.

Taamaasilluni attartortut attartortitsisullu Ineqarneq pillugu Maalaaruteqartarfiup 
aaqqissuussaaneratigut sinniisoqartinneqarput. 

Ineqarneq pillugu Maalaaruteqartarfiup ilaasortai ukiuni sisamani tulliuttuni ingerlasussatut 
toqqarneqartarput. Piffissaq atuuffik kingusinnerpaaq ulloq 15. novembari 2025-mi naavoq. 
Kingorna 15. februaari 2026-mi atuutilersumik Ineqarneq pillugu Maalaartuteqartarfimmut 
ilaasortanik nutaanik toqqaasoqarpoq.   

2025-mi Ineqarneq pillugu Maalaaruteqartarfimmi pingasoriaq ataatsimiittoqarpoq. 

Suliassat ataasiakkaarlugit siulittaasumiit misissorneqartarput, ilaasortallu ataatsimiinneranni 
aalajangiiffigineqartarlutik. Suliassat taasinerni amerlanerussuteqarnikkut 
aalajangiiffigineqartarput, tassannga siulittaasoq ilaasortaatitaasullu tamarmik taasinermik 
ataatsimik naleqartinneqartarlutik. Taasinermi amerlaqatigiittoqarneratigut siulittaasup 
taasinera aalajangiisuusarpoq.

Ukiup 2025-p naalernerani ilaasortat ukuupput: 

Siulittaasoq:  
Christina Johnsen  
Sinniisoq: Ane Marie Sakariasen 

Maalaaruteqartarfimmut ilaasortat: 
Frederik Flindt Hansen, Kommunit  
Sinniisoq: Olafur Nielsen, Kommunit 

Thomas Wiemann, Inissiaatileqatigiiffik INI A/S   
Sinniisoq: Karsten Lyberth-Klausen, Inissiaatileqatigiiffik INI A/S 

Josef Therkildsen, SIK 
Sinniisoq: Bjarne Petersen, SIK 

Februaari 2025-p kingorna ilaasortat ukuupput: 

Siulittaasoq:  
Christina Johnsen  
Sinniisoq: Ane Marie Sakariasen 

Maalaaruteqartarfimmut ilaasortat: 
Pavia Kielsen, Kommunit 
Sinniisoq: Malik Jensen, Kommunit 

Thomas Wiemann, Inissiaatileqatigiiffik INI A/S   
Sinniisoq: Sika Nielsen, Inissiaatileqatigiiffik INI A/S 

Juaanna Abelsen-Petersen, IMAK  
Sinniisoq: Nivikkannguaq Reimer IMAK 

5 Boligklagenævnets virksomhed i 2025 

Ineqarneq pillugu Maalaaruteqartarfiup allaffissornikkut suliassai, Atuisartoqarnermut 
Unammilleqatigiinnermullu Aqutsisoqarfiup isumagisarpai.

Ineqarneq pillugu Maalaaruteqartarfiup 2025-mi maalaarutit amerlassusai 2024-mi 
amerlaqatigiinnapajaarai takusinnaavaa.        
Maalaarutit ilai, Maalaaruteqartarfiup allattoqarfiata tigusimasai ilaasortaniit 
suliarineqarsinnaanngillat. Ilaatigut akiliutinik akiliisimannginneq aammalu Ineqarneq pillugu 
Maalaaruteqartarfik attartortitsisarnerup iluani susassaqarfiit aaliangersimasuinnaat 
suliarinissaanut piginnaatitaaffeqarmat, ilaatigullu suliakkiutit ilaasa maalaaruteqartarfimmi 
suliarinissai tulluanngimmata, uppernarsaatissanik takussutissaqartariaqarnera pissutaalluni. 
Suliat pineqartut erngertumik suliarissallugit itigartinneqartarput, taamaasilluni maalaaruteqartoq 
ilisimatinneqartarluni, suliaq Ineqarneq pillugu Maalaaruteqartarfimmiit 
suliarineqarsinnaanngitsoq pillugu.

Ukiup 2025-p naalernerani ilimagineqarpoq ukiumi 2026-mi suliat takkuttartut amerlassusai 
allanngorpiassanngitsut.  

Ulloq 1. januaari 2025-mi attartortitsisarneq pillugu peqqussut allanngortitaq atuutilerpoq, 
kingorna Ineqarneq pillugu Maalaaruteqartarfik nammineerluni suleriaasissaliorsinnaanerminut 
tunngavissaqalerluni. 

6 Naatsorsueqqissaarneq 2025 

Ineqarneq pillugu Maalaaruteqartarfiup ukiumi 2025-mi nuna tamakkerlugu attartortunit 63-inik 
maalaarutinik tigusaqarsimavoq, 2024-mi 58-nik tigusaqarsimalluni.

Suliat katillugit 58-t itigartitsissutigineqarput. Taakku suliassat itigartissutigineqartut 58-t 
akiliummik akiliinnginnerit, piginnaasat amigarneri, amigartumik inatsisitigut killeqartitsinerlu 
pissutaallutik imaluunniit maalaaruteqartup maalaarutiminik tunuartitsiinnarsimanera 
pissutaalluni , imaluunniit suliaq taperserneqarnissaminnut ilimanaateqannginnera pissutaalluni 
suliarineqarsinnaasimanngillat. 

Taassuma saniatigut suliat 7-t maalaaruteqartarfiup ataatsimiinnerini suliarineqarput (takuuk pkt. 
6.2).

6.1 Suliat suliarineqarsinnaanngitsut agguarnerat 

6.2 Pissutsit piviusut najoqqutaralugit suliaasimasut 

Ukiumi 2025-mi Ineqarneq pillugu Maalaaruteqartarfiup pissutsit piviusut najoqqutaralugit 
suliat 7-t maalaaruteqartarfiup ataatsimiinnermini suliarai. Aalajangiinerit naatsumik 
imaqarniliorneqarnerat ataani ilanngunneqarput. 

Suliaq nr. 1 – 24/00554 

Attartukkamit nutsernermut atatillugu listit igalasserfiillu qalipanneqarnerinut 
aningaasartuutit utertinnissaanut itigartitsilluni aalajangiissut pillugu attartortoq 
maalaaruteqarpoq.  

Attartortoq maalaarummini ilalerneqanngilaq. 

38%

2%
8%2%

38%

5%
7%

Manglende indbetaling af gebyr- 22

Manglende retlig interesse - 1

klagen blev tilbagekaldt - 5

sagen blev forligt - 1

Uden for Boligklagenævnets 
kompetence - 22

sagen vurderes udsigtsløs eller uegnet 
til behandling - 3

Boligselskabet har imødekommet 
klagers anbringender - 4

Ukiumi 2025-mi suliat itigartitsissutigineqartut

Attartortitsisup aserfallatsaaliuisussaatitaanerminik tigusinerani, attartortup attartukkap 
nalinginnaasumik iluarsartuunissaanut aningaasartuutit akilertarsimasaanik attartortitsisup 
utertiinissaanut taamallaat tunngavissaqartartoq, Ineqarneq pillugu Maalaaruteqartarfiup 
tunngaviliuppaa.  

Attartortitsisarneq pillugu peqqussummi § 77, imm. 1-imi oqaasertaliussaq Ineqarneq pillugu 
Maalaaruteqartarfiup tunngaviliuppaa, tassannga takuneqarsinnaavoq, nalinginnaasumik 
iluarsaassinermi qilaat qaqorsarneri, iikkanik aamma/imaluunniit ungalitsersuinerit kiisalu natinik 
lakkerinerit ilaasut. 

Ineqarneq pillugu Maalaaruteqartarfiup aammattaaq tunngaviliuppaa, ”nalinginnaasumik 
iluarsaassineq”-rup imarisaa attartortitsisarneq pillugu peqqussummi § 45, imm. 3-mi iluani 
aserfallatsaaliuisussaatitaanermi aserfallatsaaliorneqartussat assigigai.  

Taamaattumik Ineqarneq pillugu Maalaaruteqartarfiup nalilerpaa, listinik igalasserfinnillu 
qalipaanerit iluani aserfallatsaaliuisussaatitaanermut ilaanngitsut, taamaattumillu 
nalinginnaasumik iluarsaassinermut ilaanatik. 

6.2.1 Suliaq nr. 2 – 24/00593 

Attartortoq iserternermi attartukkap qanoq issusia pillugu maalaaruteqarpoq.  

Attartortoq maalaarummini ilaannakortumik ilalerneqarpoq. 

Iserternermi Inissiaatileqatigiiffiup attartugassaq ajunngitsumik isumannaatsumillu attartortumut 
tunniussimanngikkaa Ineqarneq pillugu Maalaaruteqartarfiup nalilerpaa.   

Taamaattumik Ineqarneq pillugu Maalaaruteqartarfiup ajoqutit amigaatillu paasisai 
Inissiaatileqatigiiffiup iluarsartuutissavai.   

Taamaattorli Ineqarneq pillugu Maalaaruteqartarfiup nalilerpaa, attartukkap ilaa 
Inissiaatileqatigiiffiup nipimik pitaallissanngikkaa, pissutigalugu attartortoq illumi inissianik 
attuumasoqarfiusumi najugaqarnermini iikkat ajoquteqarneri amigaateqarnerilu, attartortup 
naatsorsuutigisinnaasaanit nipinik ajoqutaasunik qaangiisut, uppernarsarneqarsimanngimmat. 

Inissiaatileqatigiiffiup aamma inissiap silataaniittut qulliit iluarsartuutissanngilai, pissutigalugu 
qulliit ajornerinik isumannaatsuunnginnerinillu kinguneqartumik ajoquteqarneri 
amigaateqarnerilu uppernarsarneqarsimanngimmat.  

Ineqarneq pillugu Maalaaruteqartarfiup aammattaaq maalaarutigineqartut ilai itigartitsiissutaigai, 
pissutigalugu attartukkamut tunngassuteqarnatillu maalaaruteqartarfiup piginnaasaanut 
ilaanngimmata. 

6.2.2 Suliaq nr. 3 – 24/00783 

Attartortoq nutsernermi akiligassaq pillugu maalaaruteqarpoq, tassannga naak attartugaq 
nutarterneqartussaasoq, attartukkap eqqiarneqarnissaanut aningaasartuutinik, kiisalu sanasunut 
VVS-ilerinermullu aningaasartuutinik, attartortoq akileeqquneqarnera.  

Attartortoq maalaarummini ilaannakortumik ilalerneqarpoq. 

Attartortitsisarneq pillugu peqqussummi § 77, imm. 1, 1. pkt.-imi oqaasertaliussaq aallaavigalugu 
Ineqarneq pillugu Maalaaruteqartarfiup nalilerpaa, attartukkamit nutsernermut sunaluunniit 
peqqutaagaluarpat nutsernermi attartugaq eqqiarneqartussaasoq, aammalu nutarterisussaaneq 
peqqutaalluni attartortoq nutsertussanngornera peqqutaalluni eqqiaanissamut piumasaqaatip 
saneqqutiinnarnissaanut apparnissaanulluunniit tunngavissaqanngitsoq. 

Taamaasilluni attartukkap eqqiarneqarnissaanut aningaasartuutit attartortup akilertussaavai.

Taamaattorli VVS sulineranut aningaasartuutit attartortup akilissanngikkai Ineqarneq pillugu 
Maalaaruteqartarfiup nalilerpaa, tassani attartukkami ajoqutit attartortup sumiginnaaneranik 
peqquteqartut Inissiaatileqatigiiffiup uppernarsarsimanngimmagu.  

Aammattaaq Ineqarneq pillugu Maalaaruteqartarfiup nalilerpaa, sanasut sulinerinut 
aningaasartuutinik akiliinissaq pillugu, sumiginnaaneq pillugu inatsisit malillugit 
nalilersuisoqassasoq, tak. attartortitsisarneq pillugu peqqussummi § 48, tassani ajoqutit 
nalinginnaasumik nungullarnikkut pisoqalinikkullu peqquteqarneri 
uppernarsarneqarsimanngimmat. Taamaattumik kukkusumik atuinikkut imaluunniit 
isumannaassuseqanngitsumik pissuseqarnikkut ajoqutit pilertorsimasinnaaneri 
ilaaqqunneqarsinnaasimanngilaq. 

6.2.3 Suliaq nr. 4 – 24/00785 

Attartukkap amigartumik aserfallatsaaliorneqarsimanera iluarsartuunneqarsimaneralu pillugu 
attartortoq maalaaruteqarpoq. 

Attartortoq maalaarummini ilaannakortumik ilalerneqarpoq. 

Inissiaatileqatigiiffik aserfallatsaaliuisussaatitaanini naammassisimanngikkaa Ineqarneq pillugu 
Maalaaruteqartarfik naliliivoq. 

Taamaattumik Ineqarneq pillugu Maalaaruteqartarfiup ajoqutit amigaatillu paasisai 
Inissiaatileqatigiiffiup iluarsartuutissavai. 

Inissiaatileqatigiiffiup aamma uffarfik oqoqarnersoq misissussagaa Ineqarneq pillugu 
Maalaaruteqartarfik aamma naliliivoq. Inissiaatileqatigiiffiup uffarfik oqoqartoq 
paasissagaluarpagu, Inissiaatileqatigiiffiup oquk peerneqarnissaa isumagissavaa, oqullu 
pinngorneranut suna peqqutaanersoq qulaajarlugu.    



12

Ineqarneq pillugu Maalaaruteqartarfik attartortumut erseqqissaavoq, oqoqassappat 
iluarsartuussinissamut aningaasartuutit kiap akilissanerai pillugu maalaaruteqartarfik 
suliaqarsimanngitsoq, oqullu peerneqarnissaanut maalaaruteqartoq 
akiliisussanngortinneqassappat attartortoq maalaaruteqarnissaanut innersuullugu. 

Aammattaaq Ineqarneq pillugu Maalaaruteqartarfik naliliivoq, sumiginnaaneq pillugu inatsisit 
malillugit maalaarutigineqartut ilaat nalilersorneqassasoq, tak. attartortitsisarneq pillugu 
peqqussummi § 48, pissutigalugu ajoqutit nalinginnaasumik nungullarnikkut pisoqalinikkullu 
peqquteqarneri uppernarsarneqarsimanngimmat. Taamaattumik kukkusumik atuinikkut 
imaluunniit isumannaassuseqanngitsumik pissuseqarnikkut ajoqutit pilertorsimasinnaaneri 
ilaaqqunneqarsinnaasimanngilaq.

6.2.4 Suliaq nr. 5 – 24/00823 

Attartukkap amigartumik aserfallatsaaliorneqarsimanera iluarsartuunneqarsimaneralu pillugu 
attartortoq maalaaruteqarpoq. 

Attartortoq maalaarummini ilaannakortumik ilalerneqarpoq. 

Inissiaatileqatigiiffik aserfallatsaaliuisussaatitaanini naammassisimanngikkaa Ineqarneq pillugu 
Maalaaruteqartarfik naliliivoq. 

Taamaattumik Ineqarneq pillugu Maalaaruteqartarfiup ajoqutit amigaatillu paasisai 
Inissiaatileqatigiiffiup iluarsartuutissavai.  

Kissarsuutip olietankillu taarsernerinut, attartortup nammineq taarsersimasaanut,  
aningaasartuutit piffissami pineqartumi utertinneqarnissaanut attartortoq pisinnaatitaanersoq 
Ineqarneq pillugu Maalaaruteqartarfiup suliarissallugu itigartitsiissutigaa, tassani kissarsuutip 
pisoqqap olietankillu pisoqqap qanoq issusaanut uppernarsaatinik peqanngimmat. 

6.2.5 Suliaq nr. 6 – 25/00308 

Attartukkami oqoqarnera pillugu attartortoq maalaaruteqarpoq.  

Attartortoq maalaarummini ilalerneqarpoq.  

Inissiaatileqatigiiffik aserfallatsaaliuisussaatitaanini naammassisimanngikkaa Ineqarneq pillugu 
Maalaaruteqartarfik naliliivoq. 

Taamaattumik inissiap iluarsartuunnissaanut, attartortorlu oqoqartumi najugaqannginnissaata 
qulakkeernissaanut Inissiaatileqatigiiffik ingerlaannaq suliniuteqassaaq. 

6.2.6  Suliaq nr. 7 – 25/00123 

Attartortoq nutsernermi akiligassaq pillugu maalaaruteqarpoq. 

Attartortoq maalaarummini ilalerneqarpoq.  

Inissiap nalinginnaasumik iluarsartuunneqarneranut aningaasartuutit attartortup 
akilissanngikkai Ineqarneq pillugu Maalaaruteqartarfik naliliivoq, tassani inissiaq 
iserterfigineqarnerani nalinginnaasumik iluarsartuunneqarsimanngimmat. 

Taamaattumik attartortup inissiaq iserternermini pissuserisaatut itsillugu tunniuttussaavaa, tak. 
Attartortitsisarneq pillugu peqqussummi § 77, imm. 3. 

Ineqarneq pillugu Maalaaruteqartarfiup aamma nalilerpaa, aalajangersakkap 
saneqqutiinnarnissaanut aammalu iserternermi inissiap qanoq issusaanit attartortoq 
pitsaanerusumik tunniusseqqusinissaanut tunngavissaqanngitsoq. 

Tassunga atatillugu Ineqarneq pillugu Maalaaruteqartarfiup tunngaviliuppaa, attartornermut 
isumaqatigiissut, iserternermi inissiap qanoq issusaanit pitsaanerusumik attartortoq 
tunniussissasoq pillugu inatsisumik, erseqqissakkanik aalajangersagaqanngitsoq. 

Aammattaaq nutsernermut atatillugu attartortup solarimik immiineq akilissanngikkaa 
Ineqarneq pillugu Maalaaruteqartarfiup naliliivoq, tassani iserternermi olietankimi solari qanoq 
annertutigisimanersoq pillugu suliami paasissutissaqanngimmat uppernarsaasumik. 

Taamaasilluni nutsernermi aalajangersimasumik annertussuseqartumik solarimik immiinermut 
attartortoq akiliissasoq Inissiaatileqatigiiffiup uppernarsanngilaa. 

Tassunga aamma atatillugu Ineqarneq pillugu Maalaaruteqartarfiup tunngaviliuppaa, 
attartornermut isumaqatigiissut, isernternermi solari qanoq annertutigisimanersoq 
apeqqutaatinnagu nutsernernermi olietankip ulikkaaqqanissaata attartortup isumagissagaa 
pillugu inatsisumik, erseqqissakkanik aalajangersagaqanngitsoq.  

